Аса Мейірімді, ерекше Рахымды Аллаһтың атымен

ӘҺЛЮ-С-СУННА УӘЛ-ЖӘМА’А АЛЛАҺ ПЕН ОНЫҢ ЕЛШІСІ (ОҒАН АЛЛАҺТЫҢ ИГІЛІГІ МЕН СӘЛЕМІ БОЛСЫН) БАСТАҒАН НӘРСЕДЕН БАСТАЙДЫ

Аллаһ Тағала былай деді: 
﴿ وَمَا أَرْسَلْنَاكَ إِلاَّ رَحْمَةً لِّلْعَالَمِينَ ﴾
«(Мухаммад,) Біз сені бүкіл әлемдерге рахмет етіп қана жібердік» («әл-Әнбийя» сүресі, 107-аят).

(Ол) сондай-ақ (былай деп айтты): 
﴿ مَا يُقَالُ لَكَ إِلاَّ مَا قَدْ قِيلَ لِلرُّسُلِ مِن قَبْلِكَ إِنَّ رَبَّكَ لَذُو مَغْفِرَةٍ وَذُو عِقَابٍ أَلِيمٍ ﴾
«(Мухаммад,) саған сенен бұрынғы елшілерге айтылған ғана айтылды. Күдіксіз, Раббың жарылқау әрі күйзелтуші азап иесі» («әл-Фуссыләт» сүресі, 43-аят).

Әрі (былай деп те): 
﴿ فَاسْتَقِمْ كَمَا أُمِرْتَ وَمَن تَابَ مَعَكَ وَلاَ تَطْغَوْا إِنَّهُ بِمَا تَعْمَلُونَ بَصِيرٌ ﴾
«(Мухаммад,) Өзіңе бұйырылғандай тура жолда мығым бол! Және сенімен бірге тәубе еткен кісілер де! Және рұқсат етілгеннің шегінен шықпаңдар! Өйткені Аллаһ не істегендеріңді толық көруші» («Худ» сүресі, 112-аят).

Сондай-ақ (былай деп): 
﴿ لَقَدْ كَانَ لَكُمْ فِي رَسُولِ اللَّهِ أُسْوَةٌ حَسَنَةٌ لِّمَن كَانَ يَرْجُو اللَّهَ وَالْيَوْمَ الآخِرَ وَذَكَرَ اللَّهَ كَثِيرًا ﴾
«Расында, сендер үшін, Аллаһты және Ақырет күніне үміт еткен және Аллаһты көп еске алатын кісілер үшін Аллаһтың Елшісінде ең көркем өнеге бар» («әл-Әхзаб» сүресі, 21-аят).

Йусуф ибн Махактың былай дегені хабарланады: "Бірде мен мүминдердің анасы ‘Айшаның (Аллаһ оған разы болсын) алдында болған кезімде, оған Ирактың бір тұрғыны келіп: «Қандай кебін жақсырақ?», - деді. Ол: «Қасірет саған. Кебін саған зиян тигізбейді», - деп жауап берді. (Сонда) әлгі (кісі): «Уа, мүминдердің анасы, өзіңнің мусхафыңды (Құран жазылған парақтар) көрсетші», - деді. Ол: «Не үшін?», - деп сұрады. Әлгі (адам): «Мен өзімнің мусхафымды ретке келтіріп аламын, әйтпесе ол ретсіз болуы мүмкін», - деді.  (Сонда) ‘Айша былай деді: «Сен неден бастап оқысаң да, ол саған зиян етпейді. Құраннан алғаш болып оларда Жәннат пен Тозақ туралы айтылатын әл-Муфәссалә сүрелері түскен еді. Ал адамдар Исламға қарай ұмтылған кездерінде, хәлал мен харам туралы аяттар түсірілді. Егер де бірінші болып: «Шарап ішпеңдер!», - деп түсірілгенде, адамдар: «Біз шарапты ешқашан тастамаймыз», - деп айтар еді.  Ал егер де алғаш болып: «Зина жасамаңдар!», - деп түсірілгенде, адамдар: «Біз ешқашан зинаны тастамаймыз», - деп айтар еді. Бірақ мен әлі қуыршақ ойнап жүрген қыз болған кезімде, Меккеде Аллаһтың Елшісіне (оған Аллаһтың игілігі мен сәлемі болсын): «Әлбетте, Сағат (Қиямет) – оларға уәде етілген бір мерзім, әрі сол Сағат (Қиямет) өте үрейлі, тым ащы» («әл-Қамар» сүресі, 46-аят), - деген аяттар түсті. Ал «әл-Бақара» және «ән-Ниса» сүрелері мен оның қолында болған кезде түсті», - деді" (әл-Бухари, 4993).


Сондай-ақ Жәбирден Аллаһ Елшісінің (оған Аллаһтың игілігі мен сәлемі болсын) қажылық рәсімдері туралы хабарлап: «Мен Аллаһ бастаған нәрседен бастаймын», - дегені жеткізіледі (Муслим, 1218).


Шейх Салих ибн Фаузан (Аллаһ оған есендік берсін) былай деді:

─ Бұл ереже одан алдыңғы ереженің жалғасы болып табылады, әрі бізге негіз және іргетас таухид екені туралы айтады. Өйткені ең бастысынан, (яғни) іргетастан бастау керек. Пайғамбарлардың (оларға Аллаһтың игілігі мен сәлемі болсын) жолы дәл осындай болған. Бұл ереже сондай-ақ бізге (дінге) шақыру (дағуат) біртіңдеп, ен маңыздысынан бастап, кейін маңыздысына өтіп, іске асырылатынына нұсқайды. Барлық нәрсе түп негізінен басталады, ал кейін ғана тармақтарына көшеді. Пайғамбар да (оған Аллаһтың игілігі мен сәлемі болсын) Му‘азға (Аллаһ оған разы болсын) тура осыдан, яғни ең алдымен таухидке шақырудан бастауды,  ал содан кейін ғана намазға, әрі одан соң зекетке шақыруды бұйырды. Дағуат біртіндеп іске асырылады! Бұған сондай-ақ мүминдердің анасы ‘Айша да  (Аллаһ оған разы болсын) нұсқады. Әрі Пайғамбар да (оған Аллаһтың игілігі мен сәлемі болсын) өзінің дағуатын дәл таухидтен бастады да, тек содан соң таухид бекем орныққан кезде ғана Аллаһ Тағала хәлал мен харам туралы аяттарды түсірді. Ал Меккеде Пайғамбарға (оған Аллаһтың игілігі мен сәлемі болсын) таухидке байланысты Құран аяттары түсіріліп тұрды. Сондықтан да егер біз Меккелік сүрелерге назар салатын болсақ, оларда таухидтің түсіндірмесін көреміз. Ал Мәдиналық сүрелерді алар болсақ, олар негізінен шариғи үкімдер, халәл мен харам, адамдар арасындағы қарым-қатынас туралы баяндайды. Меккеде болған кезінде Пайғамбар (оған Аллаһтың игілігі мен сәлемі болсын) таухидке шақыратын, ал ол Мәдинаға қоныс аударған соң, адамдар Аллаһтың дініне кіре бастағаннан кейін дін бекемдей түскенде, хәлал мен харам туралы аяттар түсірілді. Аллаһ Тағала былай деді: 
﴿ وَلَقَدْ آتَيْنَا مُوسَى الْكِتَابَ مِن بَعْدِ مَا أَهْلَكْنَا الْقُرُونَ الأُولَى بَصَائِرَ لِلنَّاسِ وَهُدًى وَرَحْمَةً لَّعَلَّهُمْ يَتَذَكَّرُونَ ﴾
«Расында, бұрынғы ұрпақтарды жоқ еткеннен кейін Мусаға, адамдардың түсінулері үшін, Кітапты көрнеу дәлелдер, туралық және мархамет түрінде бердік» («әл-Қасас» сүресі, 43-аят).

Шейхул-Ислам ибн Таймийя (Аллаһ оны рахым етсін) осы аятқа түсіндірме жасап, заң-ережелер тек діни негіздер нығайған соң ғана түсірілетініне нұсқады. Аллаһ Тағала Перғауынды және оның халқын жойған соң, Мусаның (оған Аллаһтың сәлемі болсын) дағуаты бекем орныққаннан кейін  Ол кітапты (Тауратты) түсірді (Қз.: «ән-Нубууат», 1/168).


Құран мен Сүннетте осы ережеге нұсқайтын көптеген дәлелдер келген, олардың кейбіреулері осы тараудың басында келтірілген болатын. Дағуат бірте-бірте, ең маңыздысынан маңызды болғанға қарай жүргізіледі. Мысалы, сіз әлдебір адамның күнә жасап жатқанын әрі осы орайда ол серік қосушы екенін көріп тұрсыз. Сіз оған, ол серік қосушы болған күйінде: «Намаз оқы!», - деп айтасыз ба? Ол серік қосушы болған күйінде сіз оған: «Рамазан айында ораза ұста», - деп айтасыз ба? Жоқ, ол алдымен екі куәлікті айтып, Исламға кірсін, таухид оның жүрегінде орнықсын, тек содан соң ғана оған намаз оқуды бұйырыңыз. Ал егер сіз серік қосушы (мүшрикті) намазға шақырудан бастасаңыз, онда ол, басқаларды айтпағанның өзінде, сіздің үстіңізден ең бірінші болып күледі. Сіз қалайша мұсылман емес адамға намазды бұйырмақсыз?! 

Немесе, мысалы, сіз темекі тартып тұрған көпқұдайшылды көрдіңіз делік. Сіз оған темекі шегуге тыйым салудан бастайсыз ба, әлде бірінші кезекте оған көпқұдайшылыққа тыйым саласыз ба?   Әрине, сіз ең алдымен оған (Аллаһқа) серік қосуға тыйым салуыңыз қажет, өйткені бұл темекі шегуден әлдеқайда қауіптірек және қорқынышты. 
Кейбіреулер ең алдымен өсімқорлық пен зинақорлыққа тыйым салудан, хиджаб киюді бұйырудан бастайды. Бұлардың барлығы шариғи бұйрықтар екендігіне күмән жоқ, бірақ ең бірінші кезекте іргетасты тұрғызып алу қажет. Олар адамдардың көпқұдайшылықта жүргенін, қабір-кесенелерге сиынып жүргендерін көреді, бірақ мұндай адамдарды халықтың осындай жағдайы мүлде алаңдатпайды, оларды тек билік мазалайды!  Ал көпқұдайшылыққа (ширкке) келер болсақ, ол туралы ләм жоқ! Олар ширк туралы сөз етуді бір маңызды нәрсе деп санамайды. Дәл сондықтан да олардың дағуаты ешқандай жеміс бермейді. Олар өздерінің дағуатын Пайғамбарлар өздерінің дағуттарын аяқтаған нәрседен бастады. Олар өте салмақты күш пен қажыр жұмсағандарына және көп әңгімелер жүргізіп жүргеніне қарамастан, олардың шақыруы ешқандай нәтиже бермеді. Ал егер біз өз шақыруларын елшілер жүрген жолға сәйкес жүргізетіндерге қарайтын болсақ, онда сіз олардың керемет әрі айқын жемістерін көресіз. Олар – өз дағуатын дәл таухидтен бастап, елшілерге ілесетіндер. Олар таухид үшін қам жейді. Әрі тек осыдан кейін ғана адамдарға басқа күнәларды тыйым салады. Олардың дағуаты ұтымды әрі сан ғасырлар бойы жемісін беруде. 
Мысалы, өзінің дағуатында пайғамбарлардың жолын таңдаған шейхул-Ислам ибн Таймийя (Аллаһ оны рахым етсін). Ол  таухидке шақырудан және ширктен тыюдан бастады. Оның шақыруы жемісті болды! Әрі осы күнге дейін адамдар (әлхамду лиЛләһ) оның білімін және оның жүрген жолын пайдаланып келуде.   

Немесе дағуатының жемісі осы күнге дейін Сауд Арабиясы Корольдігінде пайдаланылып келе жатқан шейхул-Ислам Мухаммад ибн ‘Абдул-Уаһһаб (Аллаһ оны рахым етсін). Бұл мемлекет оның берекелі дағуатының үстінде құрылған! Онда қауіпсіздік орнап, сенім-ақида да түзелген. Бұл жерлерде толық мағынадағы ислам мемлекеті пайда болды. (Әрі) ол, әлхамду лиЛләһ, әлі күнге дейін өмір сүруде. 
Мұның барлығы дағуат мәселелерінде елшілердің (оларға Аллаһтың игілігі мен сәлемі болсын) мәнһажына ілесудің жемісі болып табылады (шейх әл-Фаузанның сөздерінің соңы).

